
Poziv građanima BiH koji žive u Sjevernoj Americi da se registriraju za oktobarske izbore 

Stanje u BiH, unatoč svim nastojanjima, nije krenulo uzlaznom linijom. Kongres Bošnjaka Sjeverne Amerike i Institut za istraživanje genocida, Kanada smatraju svojim ljudskim i moralnim obavezama još jedanput ponoviti da su lokalni izbori najprikladnije sredstvo kojim je moguće i potrebno mijenjati političko stanje bosanskohercegovačke države i društva.
 
Bošnjaci i Hrvati u manjem entitetu BiH bivaju sve više svođeni na status etničke manjine čija se ljudska i knostitutivna prava naroda bezobzirno krše. Ovo stanje bošnjačkog i hrvatskog naroda, na štetu Bosne i Hercegovine, prihvaćaju i podržavaju i određeni predstavnici međunarodne zajednice, ali i toleriše bošnjački politički establišment. Istovremeno u Mostaru Bošnjaci i Srbi se marginaliziraju od strane hrvatskog političkog establišmenta.
 
Posebno ističemo kako je prevelik broj građana  Bosne i Hercegovine u dijaspori, politički neaktivan i ne upražnjava svoje demokratsko pravo, neuključujući se u izborni process u našoj domovini.  Tako prema podatcima koje je smo dobili od Centralne izborne komisije Bosne i Hercegovine, samo mali broj građana u dijaspori se registruje za lokalne izbore.
 
Pozivamo sve građane  Bosne i Hercegovine da učine sve potrebno kako bi, i preko izbora, odgovorili svojoj obavezi sudjelovanja u izgradnji bolje budućnosti za njene stanovnike. Kao sinovi i kćeri jedine domovine nemamo pravo odustati od njezina boljitka. Stoga smatramo da je moralna obaveza birača osigurati si biračko pravo, registrirati se, upoznati se s ljudskim kvalitetama i stručnim sposobnostima kandidata te izići na izbore i dati svoj glas kandidatima koji stanje u Bosni i Hercegovini žele i mogu učiniti boljim a položaj građana i naroda jednakopravnim, posebno u manjem entitetu.
 
Zahtijevamo od Diplomarno Konzularnih Predstavništva Bosne i Hercegovine u Sjevernoj Americi da se organizuju u pripremi za izbore, te da organizuju i pripreme glasanje u gradovima sa najvećim brojem birača.
 
Ovo je historijski trenutak kada  dijaspora u sjevernoj Americi može pokazati da ima snagu da promijeni prilike u Bosni i Hercegovini. Ovo je historijski trenutak u kojem sami odlučujemo o čemu i sa kakvim izrazom lica ćemo pričati našoj djeci o našoj matici. Pokažimo da imamo potencijal i snagu da bitno promjenimo društvene-ekonomske  okolnosti u našoj državi. 
Nismo se pitali za dejtonsku podjelu države niti za aktuelno uređenje naše zemlje. Ali zato se trebamo pitati za njenu budućnost. Na taj mali ali nemjerljivo vrijedan korak, imamo pravo. Ali svako pravo sa sobom nosi i breme obaveze.  
Prvi korak u tome je da se registrujemo i glasamo na predstojećim lokalnim izborima. Od 350.000 građana  Bosne i Hercegovine u Sjevernoj Americi na lokalne izbore se registruje svega nekoliko hiljada glasača. Svojim neglasanjem doprinosimo održavanju sadašnjeg statusa. Građanskom pasivnošću nesvjesno doprinosimo  daljem rastaknju i destrukciji Bosne i Hercegovine.  Budućnost naše domovine je i u našim rukama. Za registraciju i glasanje potrebno je svega nekolike minute našeg vremena. Nekolike minute kojima sijemo sjeme za bolje sutra naše domovine. 
U ovom kritičnom momentu kada se odlučuje o samoj srži opstanka naše države, važno je da pošaljemo poruku destruktivnim snagama i rezolutno kažemo “ne” daljim tragedijama naših naroda i svih ljudi koji Bosnu i Hercegovinu nazivaju svojom domovinom.  

 
U slučaju našeg ponovnog izostanka i u ovom izbornom procesu, morat ćemo se  suočiti sa činjenicom da ćemo imati loše kandidate koji će raditi protiv interesa Bosne i Hercegovine  i protiv bošnjačkog naroda. U tom slučaju možemo izgubiti i Srebrenicu. Zar smijemo dozvoliti da Srebrenicom vladaju oni koji su projektovali i izvršili genocid a danas genocid negiraju uprkos brojnih presuda potvrđenih od strane Međunardonog krivičnog Suda ? Zar smijemo nesvjesno postati saučesnici u politici etničkog čišćenja i ratnog zločina ? Imamo li pravo ravnodušno posmatrati pripreme za nove tragedije i šutimice ostati nijemi posmatrači!? Nikad ne zaboravite da jedino što je potrebno za trijumf zla jeste da dobri ljudi ne urade ništa

Zato vas pozivamo da se registrujete i glasate na lokalnim izborima i svojim glasom doprinesete opstanku i demokratskom razvoju Bosne i Hercegovine.  

